
Фəнни мəкалəдə ХIХ–ХХ гасырлар чигендə Россиянең югары уку йортларында белем 

алган татар кызлары турында мəгълүмат бирелə. Алар укыган уку йортлары, аларга керү һəм 
уку шартлары турында сүз алып барыла. 

Бу чорда татар хатын-кызлары арасында Петербург шəһəрендə белем алучылар күзə-
телгəн. Югары медицина курсларында татар кызларыннан иң беренче Разыя Котлыярова 
укып чыккан. Шулай ук Əминə Батыршинаның да əлеге уку йортында белем алуы билгеле. 
Моннан тыш, татар кызлары хуҗалыкның төрле тармакларына караган белгечлеклəр – поли-
техник, сəүдə өлкəсе, əдəбият-тарих буенча белем алганнар, табигать фəннəрен үзлəш-
тергəннəр. Хатын-кызлар өчен ачылган югары курслар шəхси ярдəм һəм укучылардан килгəн 
керемнəр хисабына эшлəгəн. Шуңа күрə анда уку һəркемнең хəленнəн килмəгəн. Казан юга-
ры курсларының тарих-филология факультетында 1906–1918 елларда барлыгы 12 татар кызы 
укыганлыгы мəгълүм.  

Мəкалəдə югары курсларда белем алган татар кызларының иҗтимагый эшчəнлеге ту-
рында да фикерлəр əйтелə. Бу курсларны тəмамлаган кызлар арасында белем алуларын дəвам 
итеп, фəн өлкəсенə аяк басучылар да була. Шундыйларның берсе – Мəрьям Гобəйдуллина. 
Ул Казанда ачылган Төньяк-Көнчыгыш археология һəм этнография институтында белем ала, 
“Казан татарлары этнографиясе” буенча лекциялəр укый.  

Мəкалəгə кушымта буларак, Октябрь революциясенə кадəр Хатын-кыз югары курсла-
рында укыган татар кызларының исемлеге тəкъдим ителə.  

 
Ачкыч сүзлəр: татар кызлары, югары белем, югары курслар, медицина, тарих, филоло-

гия. 

Мəгьлүм булганча, хатын-кызларга югары белем алу башкала шəһəр-
лəрендə генə (Петербург, Мəскəү) рөхсəт ителгəн. Əмма Мəскəү галимнəренең 
күбесе хатын-кызларга югары белем бирүгə тискəре карашта торганга, 
кызларның күбесе Петербургка барып бəхет сынап караган. Уку өчен түлəү бик 
кыйммəт булганга, гимназия тəмамлаучы кызларның байтагы бик телəсə дə 
мондый курсларга кереп укый алмаган. 

XIX гасыр азагында Петербургта хатын-кызлар өчен 1872 елда ачылган 
Югары медицина курсларын татар хатын-кызлары арасында беренче булып Ра-
зия Котлыярова (Касыйм шəһəреннəн) 1891 елда тəмамлап чыга. Аның тормыш 
юлы Исмəгыйль Рəмиев мəгълүматлары һəм «Вакыт» газетасында чыккан 
мəкалəлəр аша билгеле (Рəми, 2001: 145, 357; Табибə Разыя..., 1913). 

Разия Котлыярова (ире буенча Сөлəйманова) диплом алгач, башта Касыйм 
шəһəрендə өяз хастаханəсендə эшли, аннан Бакуга күчə. 1904 елдан ул Орен-
бургта табибə. Халык арасында үзен тиз танытып, хөрмəт казана. Шуның 
өстəвенə, җəмəгать эшлəрендə дə катнаша: хатын-кызлар өчен рус мəктəп-
лəренə керергə хəзерлек курслары ачарга булышу, кисү-тегүгə өйрəтү, халык 
арасында лекциялəр уку, фəкыйрь шəкертлəргə ярдəм кулы сузу дисеңме – ба-
рысы да аның күркəм эшлəренең нəтиҗəсе. 

Оренбург татар жəмəгатьчелеге рəхмəт йөзеннəн 1917 елда аның 25 еллык 
мактаулы хезмəт бəйрəмен үткəрə (Бурнашева, 1971: 27). Шушы ук курсларны 
1898 елда тəмамлаган Əмина Батыршинаның да хезмəте мактауга лаек. Хəнəфи 
доктор гаилəсендə тəрбиялəнгəн бу ятимə кыз Петербургта диплом алгач (СПб 
ҮДТА. 436 ф. 1 тасв. 8673 эш), Бакуга килеп эшли башлый һəм табибə буларак 
үзен бик тиз уңай яктан таныта. Шəһəрдə рус телендə чыга торган «Каспий» га-
зетасында аның мəкалəлəре басыла. «Мөселман затлы ханымнар жəмгыяте»нең 
актив əгьзасы буларак, җəмəгать эшлəрендə катнаша. Казан ориенталисты 
Гөлнар ханым (Ольга Лебедева)ның Римда француз телендə чыккан «Мөс-
лимəлəр хөррияте» əсəрен русчага тəрҗемə итеп, «Каспий» газетасында басты-
ра. Бу əсəр тагын татарчага тəрҗемə ителеп, башта «Казан мөхбире» газетасын-
да, соңрак аерым китап булып дөнья күрə. 

Октябрьга кадəр Петербургта укучы татар кызларының гомуми санын 
ачык əйтүе кыен, чөнки уку йортларының архивлары тулысынча сакланмаган.  

Бездə булган мəгълүматларга караганда, 1914 елда Мəскəү югары курсла-
рына Чистайдан Закир мулла кызы Камалова Хəтимə кабул ителə (Ул үзле-
геннəн хəзерлəнеп, Казандагы А.Котова гимназиясендə 8 нче сыйныф өчен 
өлгергəнлек аттестатына имтихан бирə). Соңрак тагын өч кызның исеме доку-
ментларда сакланган. 

1905–1907 елгы революция вакыйгаларыннан соң илнең хуҗалык тармак-
лары өчен төрле белгечлəр хəзерли торган хатын-кызлар югары курслары эшли 
башлаган. Академик И.А. Стебутов инициативасы белəн 1904 елда ачылган 
курсларда татар кызларыннан Акчурина Зəйнəп Ибраһим кызы, Мирсəлимова 
Маһруй Гайсə кызы һəм Əсфəндиярова Əния Солтан кызлары белем ала (СПб 
ҮДТА. 450 ф. 1 тасв. 29, 135, 2294 эш); шулай ук Н.П. Раев исемендəге тарих-

əдəбият курсларында Рəмиева Дилəфрүз Шакир кызы һəм Яушева Маһиəнвəр 
Мөхəммəт кызы укый (СПб ҮДТА. 52 ф. 1 тасв.). Кызлар өчен ачылган 
М.А. Лохвицкой-Скалон исемендəге табигать фəннəре югары курсларына 
Хəсəнова Мəдинə Хөсəен кызы беренче булып юл сала (СПб ҮДТА. 47 ф. 1 
тасв.).  

Югары белем тарихында Петербургта хатын-кызлар өчен политехник һəм 
коммерция институтлары ачылу (1905) күренекле вакыйгалардан санала. Ин-
женерлар хəзерлəүне максат итеп куйган бу уку йортына 1912 елны Акчурина 
Мəрьям Хəсəн кызы кабул ителə. 

«Женский вестник» җурналы 1906 елда бер ир инженер хəзерлəү өчен 1 
миллион, ə бер хатын-кыз инженерга бары 12 мең сум күлəмендə генə чыгым 
бирелүен яза. Шуңа күрə курслар бары шəхси ярдəм һəм укучылардан килгəн 
керемнəр хисабына гына яшəгəн дип əйтү дөрес. Əлбəттə, мондый уку йортла-
рында кызларын укыту миллионер байларга гына насыйп булганы ачык 
аңлашылса кирəк. 1915 елда политехника курслары нигезендə инде политехни-
ка институты оеша һəм аны тəмамлаучыларга инженер дипломы бирелə баш-
лый. 

1910 елда Россиянең Дəүлəт Советы хатын-кызлар өчен иң элек (1878) 
ачылган Бестужев курслары дипломын университет дипломы белəн бер 
дəрəҗəдə дип танырга мəжбүр була. Моңарчы бу курсларда шул ук университет 
галимнəре эшлəп килсə дə, хатын-кызларның белемнəре түбəн бəялəнеп, аларга 
бары тик башлангыч мəктəплəрдə, яисə кызлар гимназиялəрендə генə укытырга 
рөхсəт ителгəн (Санкт-Петербургские..., 1973: 19). Бестужев курсларына 1912 
елны татар кызы Акчурина Бибигайшə Тимербулат кызы да кабул ителə (СПб 
ҮДТА. 113 ф. 7 тасв. 114 эш). Əйтергə кирəк, татар-башкорт əдəбиятында күп 
кенə кызлар «Бестужев курсларында укыган» дип йөртелсə дə, архивта бу хакта 
бернинди дə мəгълүмат сакланмаган (СПб ҮДТА. 113 ф.). 

Петербург югары курсларында укыган Айдарова Мəрьям, Юнысова Рокыя, 
Баишева Хəятлəрнең исемнəре төрле язма истəлеклəрдə сакланган. Тик 
аларның кайсы курсларда укыганын төгəл генə ачыклау хəзергə мөмкин булма-
ганга, исемлектə бары исем-фамилиялəрен атау белəн генə чиклəнергə туры 
килə. 

1906 елда ук Казан югары курсларының янадан торгызылган тарих-
филология факультетына (физика-математика факультеты 1913 елда гына тор-
гызыла) Габитова Рабига Шəрəфетдин кызы кереп укый башлый. Аннан соң 
1918 елга кадəр, ягьни курслар ябылганчы укыган 12 татар кызының исемнəре 
сакланган (ТР ДА. 131 ф. 3 тасв. 1685, 394а, 111, 1315 эш.). 

Кызлар барысы да тарих-филология факультетын сайлаган. Моны бары 
факультетның дəрəҗəсе югары булуы белəн аңлатырга мөмкин, чөнки 1912 ел-
дагы мəгълүматларга карасак, биредə инде 970 кыз белем алган диелə (Лейки-
на-Свирская, 1981: 26). Курсларда уку срогы дүрт ел, укыту тəртиплəре дə нəкъ 
университеттагыча: шул ук фəннəр өйрəнелə, курс һəм диплом эшлəре язуда да 
талəплəр бер үк. Укулар атнага 5 көн буена кичен 17 сəгатьтəн 21 сəгатькə 

кадəр алып барыла. Моның сəбəбе ачык. Бердəн, курсларның 1913 елга кадəр 
махсус бинасы булмый. Курсларда уку шəһəр биржасында, 3 нче гимназия би-
наларында һəм университет аудиториялəрендə алып барыла. Бу учрежде-
ниелəрнең (шул исəптəн университетныкы да) бүлмəлəре кичке сəгатьлəрдə 
генə буш булганы аңлашыла инде. Икенчедəн, уку өчен түлəү бик югары бул-
ганлыктан, күп кенə курсисткаларның көндезлəрен эшлəп, акча табарга да 
мəҗбүр булулары мəгълүм. Мисал өчен, Казан хатын-кызлары югары курсла-
рына 1906 елда ук аяк баскан Рабиганың əтисе вафатыннан соң, гаилəнең матди 
ягы бик авырлаша, ул үзе эшлəп акча табарга мəҗбүр була һəм курсларны 1918 
елда гына тəмамлый ала. Курсисткалардан Мəрьям Мөхетдинова, Зəйнəп 
Əхмəроваларның да балалар укытып йөрүлəре хакында документлар сакланган 
(ТР ДА. 131 ф. 3 тасв. 1315 эш). 

XX йөз башында Россиядə ир укытучылар саны өч тапкырга артса да, урта 
мəктəплəрдə вакантлы урыннар байтак була: 1904 елда 156 укытучы житешмəсə, 
бу сан 1906 да 786 га, ə 1908 елда 1224 кə кадəр җитə. Шуңа күрə Мəгариф мини-
стрлыгы югары белемле хатын-кызларга башлангыч ир балалар мəктəплəрендə 
гомуми белем предметларын, урта мəктəплəрдə исə тел фəннəрен укытуны 
рөхсəт итəргə мəҗбүр була. 1911 елның 19 декабрендə, җəмəгатьчелек талəбе бу-
енча, югары белемле хатын-кызларга дəүлəт уку йортларында диплом өчен им-
тихан бирергə рөхсəт ителүен Мəгариф министры «тигез хокуклылыкта яңа эра 
башлануы» дип билгели. Əлбəттə, моның əһəмияте бик зур. Чөнки хатын-кыз 
укытучыларга да магистр, доктор кебек гыйльми дəрəжəлəр алырга мөмкинлек 
туа, премиялəр, бүлəклəр алу һəм пенсия күлəмен билгелəүдə дə галим ирлəр 
белəн бертигез хокук бирелə (бераз чиклəүлəр калса да). 

Аерым хатын-кызларның иҗтимагый көрəшлəргə тартылуы да мəгълүм. 
Петербург медицина югары курсларында укучы Суфия Колəхметованы заман-
дашлары «забастовкачы кызыбыз» дип йөртəлəр. Эш шунда ки, Министрлар 
Советының 1911 елгы 11 гыйнвар карары нигезендə югары уку йортларында 
җыелышлар уздыру тыела, аларга 1905 елны бирелган «Автономия» юкка чыга. 
Югары мəктəплəр бөтенлəе белəн полиция кулына бирелə. Моңа каршы чыккан 
галимнəр уку йортларыннан куыла. Бер Мəскəү университетыннан гына да 20 
профессор, 74 приват-доцент һəм укытучылар эштəн китəргə мəжбүр ителəлəр. 
Хатын-кызлар медицина институты (элекке Югары курслар) директоры 
С.Салазкин башта үзе телəп отставкага чыга, соңрак аны профессорлыктан да 
мəхрүм итəлəр. Директорны яклап забастовка ясарга уйлаган 1200 студент кыз 
«икенче вузга керергə хокук бирелми» дигəн кара кəгазь белəн институттан чы-
гарыла. Прогрессив рус җəмəгатьчелеге басымы белəн бу мəсьəлə III Думага 
куела. Нəтиҗəдə Дума забастовкачы кызларны яклап чыга һəм алар институтта 
укуларын дəвам итəлəр (50 лет..., 1947: 45–46). Суфия Колахметова 1913 елны 
укуын тəмамлап, Казанга кайта һəм табибə булып эшли башлый. 

Казан губерна жандармерия идарəсе башлыгы Калининның Петербург ох-
ранкасына җибəргəн донесениесендə дə безнең игътибарны җəлеп итəрлек 
сүзлəр бар. «Уфа шəһəренə кайтып барышлый Казанда туктаган Петербург По-

литехника институты студенты А.Еникеевның сөйлəвенə караганда, – дип яза 
ул, – Петербургта укучы мөселман яшьлəре түгəрəклəргə оешалар икəн. Бу 
түгəрəклəр ике устав нигезендə хəрəкəт итəлəр: берсе администрация тарафын-
нан рөхсəт ителгəн, а икенчесе – яшерен, эчке устав. [...] Студентлар һəм 
курсисткаларның бер өлеше «Ил», кайберлəре «Миллəт» газеталары тирəсендə 
оешып, аларның иң актив эшлеклелəре Абызов, Мөхəммəтгалиев һəм Сəлимə 
Якуповалар санала. [...] Барысы да мəгърифəтчелек аркылы мөселман яшьлəрен 
милли азатлык рухында тəрбиялəргə хыялланалар» (ТР ДА. 199 ф. 1 тасв. 948 
эш. 85 кгз.).  

Гаяз Исхакый мөхəррирлегендə чыккан «Ил» газетасы тирəсенə укучы 
яшьлəрнең тупланулары һич тə гажəп түгел. Галим Равил Əмирхан, «Ил» – яңа 
чор матбугатының утаманы, иң əче теллесе həм эзлеклесе, кыйбласына ахырга-
ча тугрылык саклаган, тайпылу белмəс гəзитлəрнең берсе», – дип бəяли 
(Əмирхан, 1997: 311). 

Каршылыклар, кыенлыклар нинди генə булмасын, хатын-кызларның белем 
алуга омтылышларын, көрəшлəрен туктата алмыйлар. Яшьлеккə хас дəрт белəн 
алар белем ала, халкына файдалы хезмəт итəргə тели. Кайберлəре үзен фəн 
өлкəсендə сəлəтле итеп күрсəтə. Шулар арасында Казан сəүдəгəре Салих 
Гобəйдуллинның кызы Мəрьямнең тормышы, хезмəт юлы игътибарга лаек. 

Югары курсларны тəмамлаган Мəрьям 1917 елның 4 октябрендə Казанда 
ачылган Төньяк-Көнчыгыш археология һəм этнография институтында укый 
башлый. Үзен бик сəлəтле, тырыш укучы итеп таныткан Мəрьямне профессор 
Н.Ф. Катанов профессор исеме (звание) алуга хəзерлəү өчен институтта калды-
рырга тəкъдим итə (ТР ДА. 1339 ф. 1 тасв. 41 эш. 2 кгз.). Абыйсы Газиз 
Гобəйдуллин белəн бергə, Мəрьям Көнчыгыш академиясендə «Россиядə яшəүче 
мөселман халыклары тарихын, нумизматикасын һəм хронологиясен» өйрəнə. 
«Казан татарлары этнографиясе» буенча лекциялəр укый. Аның лекциялəре үз 
тикшеренүлəренə, үз өйрəнүлəренə нигезлəнгəнгə күрə, студентларның гына 
түгел, академиядə эшлəүче галимнəрнең дə игътибарын җəлеп итə. Əмма 
«дошман сыйныф вəкиле» ярлыгы тагылган Мəрьямгə фəнни эшен Казанда 
дəвам итəргə мөмкинлеклəр бетə, ул Бакуга китеп урнашкан абыйсы янына 
күчəргə мəҗбүр була. 

Киң җəмəгатьчелек талəбе белəн 1906 елны университетларга хатын-
кызларны, ирекле тыңлаучылар сыйфатында гына булса да, кабул иту хакында 
карар чыгуын бишенче елгы революция казанышларының берсе һəм 
əһəмиятлесе дип санарга кирəк, əлбəттə. 1908 елдан Россия университетларын-
да ике меңгə якын хатын-кыз ирекле тыңлаучы булып белем ала башлый (По-
кровская, 1908: 169). Шулар арасында Казан университетына 1906 елда ук 
ирекле тыңлаучы сыйфатында кабул ителгəн Рокыя Шəйхаттар кызы Гобəева 
да бар (ТР ДА. 977 ф. 44100 эш). 

Əмма бу хокуклар бик тиз юкка да чыга. Кара реакция башлануга, 
Мəгариф министры циркуляры белəн хатын-кызларны университетларга алма-

ска, 1907/08 уку елында кабул ителгəннəрне дə чыгарырга дигəн күрсəтмə 
бирелə (Покровская, 1908: 169). 

Инде əйтеп үтелгəнчə, бары тик Беренче бөтендөнья сугышы башлангач 
кына, 1915 елны университетларның кайберлəренə кызларны кабул итəргə 
рөхсəт бирелə. Казан, Саратов университетлары медицина һəм физика-
математика, Томск университеты медицина һəм юридик факультетларга шул ук 
елда кызлар кабул итə башлыйлар (О допущении..., 1915: 159). 

Россиянең башкала шəһəрлəрендə университет советларының кызларны 
кабул итүгə мөнəсəбəтлəре бик тискəре икəнлеге сизелə. Петроград университе-
ты ир-егетлəрдəн урын калса (бары 1916/17 елдан) гына кызларны кабул итə 
башлаячагын белдерə, ə Мəскəү университеты бу мəсьəлəгə бөтенлəй каршы 
чыга (Женщины..., 1916: 108). 

1915 елны татарлардан ике кыз университетка кабул ителə. Аның берсе – 
Мариинская гимназиясен алтын медальгə тəмамлаган Əминə Фəсəхетдин кызы 
Мөхетдинова, икенчесе – Ксенинская гимназиясендə өлгергəнлек аттестаты ал-
ган көмеш медальле Гайшə Абдулла (Йосыф улы) кызы Апанаева. Икесе дə ме-
дицина факультетын сайласалар да, Əминə бер елдан юридик факультетка күчə 
һəм юрист һөнəре алып чыга. 

Татар хатын-кызлары, югары белем өлкəсендəге авырлыклар һəм кысрык-
лауларга карамастан, бар тырышлыкларын һəм мөмкинлеклəрен куеп, төрле 
уку йортларына керергə тырышканнар. Араларында зур уңышларга иреш-
кəннəре, ил күлəмендə билгеле булганнары да бар. Моннан тыш, алар 
иҗтимагый өлкəдə дə үзлəрен танытканнар, хатын-кызларның хокукларын як-
лап чыгыш ясаганнар, төрле мəсьəлəлəр буенча фикерлəрен җиткергəннəр. 

 
КУШЫМТА 

Октябрь революциясенə кадəр Хатын-кызлар  
курсларында укыган татар кызлары 

 

Фамилиясе, исеме Кайсы курста 
укыган 

Документ-
ларда 
теркəлү 
датасы 

Мəгьлүмат алын-
ган чыганак 

Акчурина Гайшə Тимер-
булат кызы 

Бестужев  
курслары 

1912 СПб ҮДТА. 113 ф. 
7 тасв. 114 эш. 

Котлыярова Разия 
Сөлəйман кызы 

С.-Петербург Ме-
дицина курслары

1892 Азат хатын, 1965, 
№6 

Батыршина Əминə  
Йосыф кызы 

– " – 1898 СПб ҮДТА. 436 ф. 
1–3 тасв. 8673 эш. 

Абдрахманова Зəйнəп  
Садыйк кызы 

– " – 1901 – " –  
9393 эш. 

Əсфəндиярова Гөлсем – " – 1901 – " – 
9404 эш. 

Гобəева Рокыя 
Шəйхелгаттар кызы 

– " – 1902 – " – 
9773 эш. 

Рəҗəпова Мəрьям 
Мирсəет кызы 

– " – 1902 – " – 
9927 эш. 

Əхмəрова-Дəүлəткил-
диева Маһипəрвəз 
Шаһбазгəрəй кызы 

 1904 – " – 
10446 эш. 

Колахмəтова Суфия 
Юныс кызы 

– " – 1908 11625 эш. 

Якупова Мəрьям Измаил 
кызы 

– " – 1910 12129 эш. 

Алиева Фатима 
Галəветдин кызы 

 1914 12680 эш. 

Өмидова Зөлфия Ибраһим 
кызы 

 1914 12864 эш. 

Акчурина Зəйнəб 
Ибраһим кызы 

С.-Петербург 
Стебутов авыл 
хужалыгы курс-

лары 

1904–1917 
еллар арасы

450 ф. 1 тасв. 29 эш.

Əсфəндиярова Əния  
Солтан кызы 

– " – – " – 135 эш. 

Мирсəлимова Маһруй 
Гайсə кызы 

– " – – " – 2294 эш. 

Байһимбаева Гөлəймə 
Əхмəт кызы 

– " – – " – 172 эш. 

Рəмиева Дилəфрүз  
Шакир кызы 

С.-Петербург  
Тарих-əдəбият 
курслары 

1913/14 52 ф. 1 тасв. 

Яушева Маһиəнвəр 
Мөхəммəт кызы 

– " – – " – – " – 

Акчурина Мəрьям Хəсəн 
кызы 

С.-Петербург  
Политехника 
курслары 

1912 871 ф. 1 тасв. 

Хəсəнова Мəдинə Хөсəен 
кызы 

С.-Петербург  
Табигать-фəнни 

курслары 

1916 – " – 
47 ф. 1 тасв. 

Шакулова Сара Касыйм 
кызы 

С.-Петербург  
Физик-тəрбия 
курслары 

1906 ТР ММ. ПИ секто-
ры. 245 бəйл.  

17387 эш. 
Камалова Гөлсем Закир 
кызы 

С.-Петербург Пе-
дагогия курслары

 

1912 Азат хатын, 1965, 
№ 6. 



Историческая этнология. 2024. Т. 9. № 1  Historical Ethnology. 2024. Vol. 9. No. 1 

56 

Якупова Сəлимə – " – – " – – " – 
Котлыярова Тəнзилə – " – 1910 – " – 
Еникеева Сəгадəт – " – – " – – " – 
Максудова Мəхфүзə – " – 1910–1914 Азат хатын, 1965, 

№ 6. 
Акимбитова Мəрьям – " – – " – Сөембикə, 1917, 

№10, 158 6. 
Айдарова Мəрьям ? – " – Азат хатын, 1965, 

№ 6. 
Юнысова Рокыя ? – " – – " – 
Баишева Хəят ? – " – – " – 
Шəфигуллина Мəймүнə ? – " – Сөембикə, 1917,  

№ 14, 312 6. 
Булгакова Дилəрə ? – " – – " – 
Əсфəндиярова 
Өммегөлсем 

? – " – – " – 

Казан Родионова затлы кызлар институты 
Ваһапова Зөлəйха 
Ибраһим кызы 

 1909 ТР ДА. 199 ф.  
2 тасв. 1064 эш.  

167 кгз. 
Ваһапова Мəдинə 
Ибраһим кызы 

 – " – – " – 

Мəскəү Югары курслары 
Камалова Хəтимə Закир кызы 1913 МҮТА. 363 ф.  

1 тасв. 81 эш.  
182 кгз. 

Хəкимова Фатима Ярулла кызы 1914 – " – 
99 эш. 8431 ш/э. 

Хəлфина Мəрьям – " – – " – 
8442 ш/э. 

Хəнəфиева Хəдичə Мөхəммəт кызы – " – – " – 
8446 ш/э. 

Казан Югары курслары 
Гобəйдуллина Мəрьям Салих кызы 1910 TP ДA. 131 ф.  

3 тасв. 1685, 394 a, 
111, 1315 эшлəр. 

Акимбитова Мəрьям Əким кызы 1910 – " – 
Ваһапова Фатима Ибраһим кызы 1912 – " – 
Дəүлəткилдиева Фатима Сəетгаскəр кызы 1912 – " – 
Мөхетдинова Мəрьям Фəсəхетдин кызы 1913 – " – 

Рахманкулова Зөлəйха Хөснетдин кызы 1914 – " – 
Максудова Камилə Мөхəммəтшакир кызы 1915 Список  

слушательниц и 
вольнослушатель-
ниц Казанских 
высших женских 
курсов. Казань, 

1915. С. 87. 
Гобəйдуллина Рабига Мөхəммəтшакир кызы 1915 – " – 

С. 11 
Юнусова Маһирə Мирсəет кызы 1917 – " – 
Əхмəрова Зəйнəп Гайнетдин кызы 1917 – " – 
Гафарова Сара (əтисенен исеме 
күрсəтелмəгəн) 

1914/15 ТР ДА. 199 ф.  
2 тасв. 1499 эш.  

218 кгз. 
Гафурова Зөһрə (əтисенен исеме 
күрсəтелмəгəн) 

1914/15 – " – 

Казан университеты каршында акушерлык (повивальный) институты 

Гобəева (Колахмəтова) Гамбəрия  
Юныс кызы 

1905 ТР ДА. 977 ф.  
563 тасв. 6 эш. 

Гобəева Өммегөлсем Шəйхаттар кызы 1908 – " – 
566 тасв. 15 эш. 

 
 

КЫСКАРТЫЛМАЛАР ИСЕМЛЕГЕ 
 

СПб ҮДТА (ЦГИА СПб.) – Санкт-Петербург үзəк дəүлəт тарих архивы 
ТР ДА (ГА РТ) – Татарстан Республикасы дəүлəт архивы 
ТР ММ (НМ РТ) – Татарстан Республикасы Милли музее 
МҮТА (ЦИАМ) – Мəскəү Үзəк тарих архивы 

ТР ДА. 131 ф. 3 тасв. 111 эш, 394а эш, 1315 эш, 1685 эш. 
ТР ДА. 199 ф. 1 тасв. 948 эш.  
ТР ДА. 977 ф. 44100 эш. 

ТАТАРСКИЕ ДЕВУШКИ В ВЫСШИХ УЧЕБНЫХ ЗАВЕДЕНИЯХ  
РОССИЙСКОЙ ИМПЕРИИ (КОНЕЦ ХIХ – НАЧАЛО ХХ В.)  

 
Т.А. Биктимирова 
Независимый исследователь 
Казань, Российская Федерация 
citno21@mail.ru 
 
В статье приводятся архивные сведения о татарских девушках, обучавшихся в россий-

ских университетах на рубеже XIX–XX веков, об учебных заведениях, которые они посеща-
ли, о поступлении в них и условиях обучения. Сделан вывод о том, что в этот период жен-
щины получали образование преимущественно в Петербурге. Разия Кутлуярова стала первой 
среди татарских девушек, обучавшихся на высших медицинских курсах. Известно, что в этой 
школе училась Амина Батыршина, которая впоследствии стала в Баку известным врачом и 
общественным деятелем. Татарские девушки изучали специальности, связанные с разными 
отраслями народного хозяйства, изучали политехнические, торговые, литературно-
исторические, естественные науки. Высшие курсы, открытые для женщин, финансировались 
за счет частных пожертвований и финансовых средств студентов. Поэтому учиться в них 
могли не все. В 1906–1918 годах на историко-филологическом факультете Казанских выс-
ших курсов обучалось 12 девушек-татарок. В статье затрагивается вопрос об общественной 
деятельности татарских девушек, получивших высшее образование. Среди тех, кто окончил 
курсы, были те, кто продолжал обучение в высших учебных заведениях и стал заниматься 
наукой. Одна из них – Марьям Губайдуллина – училась в Казанском Северо-Восточном ин-
ституте археологии и этнографии, читала лекции по теме «Этнография казанских татар». 

В приложении к статье размещены сведения о татарских девушках, обучавшихся на 
женских высших курсах до Октябрьской революции. 

This article provides archival information about Tatar girls who studied at Russian univer-

sities at the turn of the 19th and 20th centuries. It informs about the educational institutions they at-
tended, admission to schools and the learning environment conditions. During that period, women 
received education mainly in St. Petersburg. Raziya Kutluyarova was the first among Tatar ladies to 
study at higher medical courses. It is also known that Amina Batyrshina studied at that school, who 
later became famous as a doctor and public figure in the city of Baku. In addition, young Tatar 
women studied specialties related to various sectors of the national economy – polytechnics, trade, 
literary history, and natural sciences. Higher courses open to women were financed by private dona-
tions and from students’ income. Therefore, not everyone could study there. It is known that in 
1906–1918 twelve Tatar ladies studied at the Faculty of History and Philology of Kazan Higher 
Courses. The article also touches on the issue of social activities of Tatar girls who received higher 
education. Among the girls who completed the courses, there are those who continued to receive 
higher education and engage in science. One of them, Maryam Gubaidullina, studied at the Kazan 
North-Eastern Institute of Archeology and Ethnography, gave lectures on the topic “Ethnography of 
the Kazan Tatars.” 

As an appendix to the article, a list of Tatar ladies who studied at women's higher courses be-
fore the October Revolution is presented. 

